
Kulturikkut ingerlatsineq sunngiffimmilu sammisassaqartitsineq pillugit Inatsisartut 

peqqussutaata nr. 10-p, 21. maj 2002-meersup allannguutissaatut siunnersuummik 

kingusinnerpaamik UPA 2016-imi saqqummiusseqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut, 

taamaaliornikkut kulturimut immikkut inatsimmik aammalu timersornermut 

immikkut inatsimmik suliaqartoqarsinnaaqqullugu. 

(Inatsisartunut ilaasortaq, Peter Olsen, Inuit Ataqatigiit) 

 

 

Akissuteqaat 

(Ilinniartitaanermut, Kultureqarnermut, Ilisimatusarnermut Ilageeqarnermullu 

Naalakkersuisoq) 

 

 

Aappassaaneerneqarnera 

 

Kultureqarnermut, Ilinniartitaanermut, Ilisimatusarnermut Ilageeqarnermullu 

Ataatsimiititaliaq siunnersuutip matuma aappassaaneerneqarnissaanut 

isumaliutissiissuteqarpoq. Ataatsimiititaliallu isumaliutissiissummini nassuiaateqarfigisimavai 

siunissami kulturimut, eqqumiitsuliornermut, sunngiffimmi sammisassaqartitsinermut 

timersornermullu tunngasumik qanoq aaqqissuussaasunik inatsisiliortoqarsinnaanera, 

tamatumunngalu ilaliullugu allannguutissatut siunnersuuteqarluni. Allannguutissatut 

siunnersuut aqqutigalugu Naalakkersuisut pisussaaffilerneqarput kingusinnerpaamik UPA 

2016-imi immikkut kultureqarnermut inatsimmik saqqummiussissasut, tamatumani 

kultureqarnerup iluani sunngiffimmi sammisassaqartitsineq ilanngullugu kiisalu 

immikkoortumik timersornermut inatsisissamik, tamatumanilu sunngiffimmi 

sammisassaqartitsineq timersornerup iluani ingerlanneqartoq ilanngullugu.  

 

Naalakkersuisut ataatsimiititaliamiit oqaaseqaatit saqqummiunneqartut tusaatissatut tiguaat, 

inatsisiliornerullu suliarineqarnerata ingerlaqqinnerani ataatsimiititaliamit 

aaqqissuussaanikkut allannguutissatut siunnersuutaasut aqqutissiuunniassallugit.  

 

Isumaliutissiissummi nalunaarneqarsimavoq ataatsimiititaliap nalorninartoqartikkaa kulturip 

eqqumiitsuliornerullu immikkoortinneqarsinnaanerat. Naalakkersuisut pissusissamisoortutut 

isigaat eqqumiitsuliorneq pisortat ingerlatsineranni akisussaaffittut pingaartinniarneqassasoq, 

immikkut tamatumunnga atuuttumik inatsisiliornikkut. Naalakkersuisut ataatsimiititaliamit 

isumaliutit saqqummiunneqartut paasisinnaavaat, kisiannili isumaqarlutik inatsisiliornikkut 

immikkoortitsisinnaaneq ajornaquteqanngitsoq, piviusunngortinneqarsinnaasorlu. 

Maannamummi eqqumiitsuliornermut kulturimullu aningaasaliissutaasartut 

aqunneqarneranni, eqqumiitsuliorneq aamma Kulturi immikkoortinneqarsinnaasimapput. 

Ilanngullugulu malugeqquneqassaaq aningaasanut inatsimmi maanna kontonut pingaarnermut 

immikkoortitserinermi ”kulturi” (konto pingaarneq 94) aamma ”eqqumiitsuliorneq” (konto 

pingaarneq 95) atorneqarmata.  

 



 

 

Naalakkersuisut siuliani oqaatigineqartutut isummat tunngavigalugit eqqumiitsuliornermut 

inatsisissatut siunnersuummik suliaqareersimapput, (eqqumiitsuliornermik ingerlatsineq 

pillugu Inatsisartut inatsisissaattut siunnersuut), taannalu maajip ingerlanerani 

tusarniaassutigineqassasoq naatsorsuutigineqarpoq, 2015-ip ukiaani inatsisartut 

ataatsimiinneranni saqqummiuneqarnissaa siunertaralugu.   

 

Taamatut oqaaseqarlunga Naalakkersuisut sinnerlugit inassutigissavara ataatsimiititaliamit 

allannguutissatut siunnersuutit ilanngullugit akissuteqaammi paasinninneq oqaatigineqartoq 

tunngavigalugu siunnersuut akuersissutigineqassasoq.  

 


